
JESUS SE MODELGEBED

SO MOET JULLE DAN BID : Matt  6 : 9 – 13:
  9  Onse Vader wat in die Hemel is, laat U Naam geheilig word;
10 laat U Koninkryk kom; laat U wil geskied, soos in die hemel net so ook op      die aarde;
11 gee ons vandag ons daaglikse brood;

12 en vergeef ons ons skulde , soos ons  ook ons skuldenaars vergewe;
13 en lei ons nie in versoeking nie, maar verlos ons van die Bose. Want aan U behoort die koningkryk en die krag en die heerlikheid tot in ewigheid. Amen

1) INTREEPROKLAMASIE 

“Ons Vader wat in die Hemel is….”

Dit is die bewuswording van God se nabyheid. 

Jy kan nou uitroep na Hom, want Hy werk nou deur die Heilige Gees in jou. Hy is nou hier by jou. Erken God se Vaderskap, wat jy deur Jesus se bloed verkry het. Dink aan die voorhangsel van die tempel wat geskeur is. Jy kan nou in die Allerheiligste ingaan, danksy die Bloed van Jesus. 

Gebedsvoorbeeld - Vader, ek kom nou na U toe en erken U as my God en my Vader. Ek staan voor U, danksy die bloed van Jesus, wat my skoongewas het.  Ek erken U teenwoordigheid. U is hier by my. Dankie Vader. (Heb10:19, 20 & 21)

        Sien Hom in jou Gees. Sien hoe jy nou by Sy voete sit.

2) AANBIDDINGSPROKLAMASIE
 “Laat U Naam geheilig word.”

Ons gaan nou God se Naam heilig (verheerlik) en tot Hom bid. 

Gebedsvoorbeeld - Here, saam met die ganse aarde juig ek nou voor U!  Here, ek dien U met blydskap. Ek kom met gejubel voor U aangesig. Ek erken dat U die Here God is. U het ons gemaak, ons behoort aan U, ons volk aanbid U en U staan aan ons sy. Ons bring vir U lof  as ons U begin aanbid, met lofgesang loof ons U en ons prys U Naam bo alle Name. (Psalm 100)

Gebedsvoorbeeld -God ons kom en loof U in U heiligdom. Ons loof U in die hele uitspansel. Ons loof U oor U magtige dade. Ons loof U in die volheid van U grootheid. Ons loof U met basuingeklank, met harp en siter. Ons loof U met tamboeryn en koordans, met snarespel en siter. Ons kom en loof U met helder en klinkende simbale. Alles wat asem het, loof die Here. Halleluja! (Psalm 150)

Gebedsvoorbeeld - Dankie dat U my kom red het. Dankie dat U na my toe  uitgereik het en my ‘n nuwe mens gemaak het. Dankie vir Jesus, Ek prys U Naam. Dankie dat U al my sondes skoon gewas is. Ek prys U vir oorwinning wat in my binneste is. Ek eer U daarvoor. Ek eer U dat ek woon in hemelse plekke. Dat ek saam met U kan regeer. Ek loof U want U trou is van geslag tot geslag. 

Loof in jou eie woorde vir dinge wat HY vir jou gedoen het.
ONS HEILIG SY NAME - Aanbid Hom vir wat Sy Hebreeuse  name is:
(Spreek uit as JAHWEH) - Jy kan Sy Name soos ‘n gebed gebruik
· JHWH TSIDKENU – My geregtigheid (Die begrip tussen reg en verkeerd)
Gebedsvoorbeeld - U is ‘n regverdige God. Groot is U. Heilig is U. U het tussen ons kom woon. U is nou naby ons. Ek begeer om honger te wees en te dors na U geregtigheid. Mag U geregtigheid so heers in my gees, dat dit sal heers oor my vleeslike swakhede. (Jeremia 23:6, 33:6)
· JHWH RAPHA – My geneesheer
Gebedsvoorbeeld – Ek glo dat U mag het om te genees in gees, siel en liggaam. Leer my om U daarvoor te vertrou. Help my om my denke oor hierdie saak te vernuwe. U is my Geneesheer. Dankie dat my liggaam ‘n tempel is van U. In Jes 53:5  sê U: “ deur U wonde het daar vir ons genesing gekom.” (1 Petrus 2:22-24, Matt 4:23-25, 8:7,Luk 17:14-19, 22:49-51)
· JHWH SHALOM – My vrede (wat alle verstand te bowe gaan)
Gebedsvoorbeeld – Here van Vrede, kom gee U my altyd Vrede op allerlei wyse, daardie Vrede, wat my verstand te bowe gaan. (Johannes 14:27, 16:33, Rom 1:17-18, 15:13, Psalms 4:9, 29:11, 34:15, 119:165)
· JHWH SEBAOT – Here van die Leërskare (Daar is orde in Sy weermag)
Gebedsvoorbeeld –U is almagtig en alwetend, ek loof U daarvoor. Dankie dat U my beskerm en dat U ook vir my veg. Leer my wat dit waaragtig van my vra om deel van U weermag te wees. Help my om uit my selfgesentreerdheid op te kyk en U groter prentjie raak te sien. Dankie Jesus dat U reeds oorwin het en dat ons deel kan wees van U finale veldslag om die vyand onder U voete in te veg. (Psalms 18:15, 55:10, 107:27, 144:6)
· JHWH ROHI – My Herder (Hy wil ons versorg, sodat niks ons sal ontbreek nie)


Gebedsvoorbeeld - U Woord leer dat ons in U poorte moet inkom met lofgesange! Ek loof U vir wie U is. Ek stem saam met Koning Dawid  wanneer hy se dat daar geen God is behalwe U nie. Ek stem saam met die profeet Jesaja, as hy skryf dat daar van altyd af net een God was, U is ons Herder, daar is geen ander nie; ja, daar is niemand soos U nie. U belowe in U Woord dat U my nooit sal begewe en my nooit sal verlaat nie. U is die Rots in wie ek skuil. U is die Brood van die Lewe en die Lewende Water. Ek kies nou om in te storm,  by U as my skuilplek. Verberg my in U, terwyl U my self alles sal leer, wat U wil is, wat ek moet weet. Ek begeer om U te ken. Ek wil U stem ken. Gee my Goddelike strategie om myself  te dissiplineer, om werklik by U uit te kom, sodat ek ook U rus kan leer ken. Ek begeer om vanuit U rus te lewe. Ek aanbid U. Ek wil U Naam bekend maak en groot maak onder almal met wie ek vandag in aanraking sal kom! Ek vra dit in die Naam van Jesus. (1 Petrus 2:25, Jeremia 29:11-13, Mat 7:7-8)
· EL ELJON – Hoogverhewe God (Hierdie Kragtige Naam van aanbidding)
Gebedsvoorbeeld - U is hoogverhewe. Niemand is soos U nie. U is so hoog verhewe, bo alle dinge, dat niks in die lewe U kan affekteer nie. U is die Almagtige Allerhoogste. (Psalms 21:7, 47:2, 78:35,91:1, Lukas 1:31-32, Handelinge 7:47-49)
· JHWH SHAMMAH – Hy is hier (Die ewige teenwoordige Een)
Gebedsvoorbeeld – U is hier, deur die Heilige Gees, wat in my is. Here ek wil U meer en meer leer ken, deur U kosbare Teenwoordigheid binne my. (Gen 3:8, Num 12:8, Psalm 4:7) 
· JHWH NISSI – My beskermer
(My Banier, in my identiteit en vertroue)
Gebedsvoorbeeld – Vader, mag hierdie woorde van Psalm 91:14-16 ook vir my daar wees! Ek wil U so liefhe, ek wil die volheid van die betekenis van U Name in my hart ontvang en verstaan, hoe om identiteit  in U daaruit te put! Dankie dat ek weet dat U my hoor as ek U roep. U genade, liefde en goedheid is altyd daar vir my…en deur my, vir elkeen wat U oor my pad stuur!  My identiteit in U, is my beskerming. By U is ek veilig. Ek glo U en Ek glo in U. (Psalms 23:5; 91:12-16, 121:1-4)
· JHWH JIREH – My voorsiener (Die Here wat voorsien)
Gebedsvoorbeeld - U voorsien in al my behoeftes. U is my voorsiener. U is die bron van my lewe. Ons loof U vir wie U is. (Filipense 4:19. 1 Petrus 1:3-5, 2 Petrus 1:3-4)
· JHWH M’KADDESH – My heiligmaker (Die Here wat Heilig is)
Gebedsvoorbeeld - U is my heiligmaker. Dankie dat daar geen beletsel aan U of in U is nie. Dankie dat U skoonheid uit U heiligheid skyn. Vader, ek bid in die Naam van Jesus, mag U Lig oor my en in my skyn en aan my uitwys alles wat nie van U is nie. Openbaar U volle waarheid aan my en mag hierdie waarheid my reinig tot heiligmaking. Dankie dat U nooit foute maak nie. Dankie vir Wie U is. Mag die getuienis wat ek leef oor Wie U is, U Naam heilig. Ja! Laat U Naam geheilig word deur hoe ek leef en wat ek praat. Ek aanbid U. (Johannes 17:19, Efesiers 5:16, Hebreers 13:12, 1 Petrus 3:15-18) 
· EL OLAM – Ewige God. (Die Ewige Almagtige)
Gebedsvoorbeeld – Ewige God, dankie dat U nooit verander nie, nooit nie! Dankie dat ek erens in die enorme omvang van U Ewigheid inpas. Ek is op U tyd gebore omdat U Goddelike raadsplan dit so bepaal het. Leer my wat dit behels, sodat my lewe die doel wat U vir my bestaan bepaal het, ek dit kan bereik. U is wonderbaar. Ek prys U. Ek loof U. U is ‘n ewige God. Ek prys U, U is die Here en koning in my lewe (Psalms 90:2, 93:1-2,135:13, 145:1)
Sien jouself voor God.Vertel Hom hoe lief is jy vir Hom. Maak Sy Naam groot. Roep in jou binneste uit: Heilig, Heilig, Heilig is U, o my God. Maak Hom groot. Eer sy naam.

(Ons gee erkenning aan Este Geldehuys vir die boek wat sy geskryf  het “Laat U Naam Geheilig word”. Die boek is beskikbaar by die Woord in Aksie Boekwinkel – 078 209 9437 of  087 752 0169,  vra vir Aletta. Die boek kan ook bestel word by Este Geldenhuys 083 292  5663).
3) KONINKRYKS PROKLAMASIE

“Laat U Koninkryk (outoriteit) kom, laat U wil geskied, soos in die hemel so ook op die aarde.”

Gebedsvoorbeeld – Dankie Jesus dat U my kom verlos het uit die mag van die duisternis en oorgebring het in die koninkryk van die Seun van Sy liefde. (Kol 1:13)
3.a) BID VIR DIE WêRELD 

Bid vir die Redding van mense 

Gebedsvoorbeeld - Met die gesag van Jesus se Naam, plant ons die Koninkryk van Jesus. Ons dryf die bose se krag uit die werêld. Van die Noorde, Ooste, Suide en die Weste. Ons plaas hulle onder die heerskappy van Jesus. (2 Kor 5:19- 21 – Mat 16:19)

Bid vir die verkondiging van die Evangelie van Jesus, aan die onbereiktes. Gebedsvoorbeeld - Onse Vader, ons loof U dat ons die verlossingboodskap van Jesus, waardeur ons tot volle geregtigheid voor Vader gestel is, duidelik en verstaanbaar kon hoor. Ons weet egter Here, dat daar nog miljoene mense in die wêreld is wat hierdie boodskap nog nooit gehoor het nie en wat nog nooit in ‘n posisie was om ‘n sinvolle besluit te neem, om Jesus te kies nie. U Woord verklaar in:
Mat 24:14  En hierdie evangelie van die koninkryk sal verkondig word in die hele wêreld tot 'n getuienis vir al die nasies; en dan sal die einde kom. 
Ons bid vir werkers wat op U stem sal reageer en sal gaan vertel: 

Rom 10:13, 14, 15a  Want: Elkeen wat die Naam van die Here aanroep, sal gered word. Hoe kan hulle Hom dan aanroep in wie hulle nie geglo het nie? En hoe kan hulle in Hom glo van wie hulle nie gehoor het nie? En hoe kan hulle hoor sonder een wat preek? En hoe kan hulle preek as hulle nie gestuur word nie? 
Ons bid vir soveel regerings en raadgewers wat die verkondiging van die evangelie belet en ons dra hulle aan U op, vir redding op grond van U liefde vir elke mens. U Woord verklaar: 
2Pet 3:9  Die Here vertraag nie die belofte soos sommige dit vertraging ag nie, maar Hy is lankmoedig oor ons en wil nie hê dat sommige moet vergaan nie, maar dat almal tot bekering moet kom. 

Vader, ons staan op U Woord wat verklaar: 
Spr 21:1  Die koning se hart is in die hand van die HERE soos waterstrome: Hy lei dit waarheen Hy wil.

Neem hul gedagtes gevange, Vader en bring hulle tot insig, sodat hulle gered kan word.
Ons bid ook vir elke werker wat onder moeilike omstandighede die evangelie moet lewe, sodat ander Jesus in hulle kan raaksien. Versterk hulle geloof, Vader en ons bid dat: 
Phil 1:9, 10  ..... hulle liefde nog meer en meer oorvloedig mag word in kennis en alle ervaring, om die dinge waar dit op aankom, te onderskei, sodat hulle rein en vir niemand 'n aanstoot mag wees nie, tot op die dag van Christus, 

Gee aan hulle wysheid, insig en onderskeidingsvermoë in elke situasie, sodat hulle bewaar sal bly teen die aanslae van die Bose en dat hulle die uitroep na die WARE God in mense se lewens sal raaksien, en mense sal weet: 
Jes 46:9  .... dat Here God is, en daar is geen ander nie; die Here is God, en daar is niemand soos Hy nie;

Vader, ons bid: 
Kol 4:3, 4  ...  dat God vir hulle die deur van die woord mag open, om te spreek van die verborgenheid van Christus, dat hulle dit openbaar kan maak soos hulle dit behoort te spreek. met liefde en genade, omdat hulle verteenwoordigers van Jesus is.

3.b) BID VIR SUID-AFRIKA

Regering, Politieke Leiers, Plaaslike Leiers, Die Kerke in SA.

Gebedsvoorbeeld - Ons plaas Suid Afrika se leiers onder Jesus se heerskappy.  Ons neem elke leier se gedagtes gevange, onder die heerskappy van Jesus se krag en van Sy Gees. 

Enige name wat jy nou ervaar, bid vir hulle. Dra hulle op aan die Here. 

3.c) BID VIR JOU GEMEENTE

Leraar, lidmate, huisselle, Geestelike groei en jou bediening.

Gebedsvoorbeeld - In die naam van Jesus, bid ons vir elke gemeente in die land. Vader, ons bid U wil af op elke mens, soos wat  in U wil op geskrywe staan, in die hemel en dat U hulle deur die Gees sal oorrompel. Laat U koninkryk, nou in hul lewens geskied.

Bid nou vir bekering van mense. Ruk hulle uit die hande van die satan, sodat hulle deel sal word van die Koninkryk van God. Sien in jou gedagtes, hoe hulle, hulle knie voor Jesus buig. Neem hulle in besit. 
Bid vir jou bediening, sodat jy dit sal doen, waarvoor Jesus jou geroep het.
3.d) BID VIR JOU HUIS

Bid vir elkeen by naam; Familie, Huwelike, Kinders, Vriende, Werkskollegas. Bid vir ons Kinders
Gebedsvoorbeeld - Proklameer en neem standpunt in volgens Jos 24:15: “.. maar ek en my huis, ons sal die HERE dien.”
Vra die Heilige Gees, wat die Oortuiger is van sonde en ongeregtigheid, om telkens dinge wat ons hiervan weerhou, aan ons uit te wys, sodat ons hierdie woorde met oortuiging voor God en deur ons gedrag, oor ons kinders sal bely!

Dankie Vader, dat U my kinders (name………………) volgens Ps 23:3, om U Naam  ontwil, in die spore van geregtigheid lei.
Vader, omdat U Woord dit sê, sal my kind (name……………....) soos Daniël, aanleg hê vir elke tipe onderrig wat volgens U wil is, hy/sy sal goed ingelig wees, vlug van begrip en gekwalifiseerd genoeg, om aan ‘n koning se hof diens te doen. 

(Dan 2:14 “'n slim en verstandige antwoord gegee.”) 

Mag hy/sy met wysheid en takt spreek en mag hulle skranderheid, insig en wysheid hê, asook die vermoë om moeilike probleme op te los.

(Dan 2:14; 5:12 “omdat in hom 'n voortreflike gees en kennis en verstand gevind is om drome uit te lê en raaisels op te los en knope los te maak--in Daniël aan wie die koning die naam van Béltsasar gegee het; laat Daniël nou geroep word, dan sal hy die uitlegging te kenne gee.”) 

Vader, gee aan my kind wysheid en verstand, asook insig in soveel sake, so ontelbaar soos die sand aan die see. 

(1 Kon 4:29  “En God het aan Salomo wysheid gegee en 'n baie groot verstand en 'n ruimte van insig, soos die sand wat aan die seestrand lê,”)

Dankie Vader dat ek U planne vir my kind ken: 

(Jer 29:11 “Want Ék weet watter gedagtes Ek aangaande julle koester, spreek die HERE, gedagtes van vrede en nie van onheil nie, om julle 'n hoopvolle toekoms te gee.”)

Voorspoed en nie teëspoed nie; planne om vir (name………………..) ’n hoopvolle toekoms te kan gee.

Ek bid dat my kinders (Kol 1:10-14) (name………………..) “waardiglik voor die Here mag wandel, om Hom in alles te behaag en dat (name………………) in elke goeie werk vrug mag dra en in die kennis van God mag groei, Ek verklaar dat (name……………..) met alle krag bekragtig word, volgens die mag van Sy heerlikheid, tot alle lydsaamheid en lankmoedigheid met blydskap, dat (name…………….) vir U, die Vader sal dank, wat hom/haar bekwaam gemaak het, om deel te hê aan die erfdeel van die heiliges in die lig-- 

U wat ons verlos het uit die mag van die duisternis en oorgebring het in die koninkryk van die Seun van U liefde, in Wie ons die verlossing het, deur Sy bloed, naamlik die vergifnis van die sondes.”
Dank God vir jou kinders en vir dit wat Hy reeds in hul lewens gedoen het en nog gaan doen, volgens die Woord wat jy so pas bely het. 
Kinders wat in probleem situasies vasgevang is: bv – drank, dwelms, verkeerde vriende, pornografie.
Gebedsvoorbeeld “Vader, my kind (naam......................) kry verkeerde raad! O, Here, verydel tog hierdie raad sodat dit tot niks sal kom nie!” (2 Sam 15:31)
Vader, verlos (naam…......……………) van verkeerde en slegte mense, want die geloof is nie die deel van almal nie; dankie dat U getrou is. U sal hulle versterk en bewaar van die Bose” (2 Tes 3:2,3)
Hemelse Vader, ek “voel” nie so nie, want ek weet dat hierdie persoon/e nadelige invloed op my kind het. Maar wil U nie asseblief U wil en plan met hierdie persoon se lewe bereik nie; bring asseblief die regte persone op die regte tyd in sy/haar lewe (Ef 1:11). 

Bereik U plan en doel met my kind (naam............) se lewe, o.a:

· dat Jesus gestalte sal aanneem in my kind (Gal 4:19)

· dat ons kinders, die saad van die regverdiges, van die Bose verlos sal word. (Spr 11:21; Mat 6:13)

· dat ons kinders deur die Here geleer sal word en dat hul vrede groot sal wees. (Jes 54:13)
· dat hul hulself sal beoefen om te onderskei tussen goed en kwaad en om ‘n goeie gewete voor God te hê (Hebr 5:14; 1 Pet 3:21)
· dat God Sy wette in hul verstand sal gee en dit op hul harte skryf. (Heb 8:10b)

· dat hulle geselskap sal soek .. “wat wys is, nie hoereerders of gierigaards of dronkaards of afgodedienaars of rowers of kwaadsprekers of swendelaars nie” (1 Kor 5:11; Spr 13:20)

· dat hulle seksueel rein sal bly en hulself sal bewaar vir hul huweliksmaats; gee aan hulle U genade om so ‘n onderneming te maak. ( Ef 5:3, 31 – 32)

· dat hul ons as ouers sal eer. (Ef 6: 1-3)

Moenie vir hulle bang wees nie. Dink aan die Here, groot en ontsagwekkend. 
Herinner ons hieraan, Here, en laat ons met vertroue ons geloof in U plaas, en ons kinders aan U toevertrou.
Bid vir ons Huwelike 
Gebedsvoorbeeld 
· Here Jesus, ek bid dat U deur die werking van die Heilige Gees in my, my sensitief sal maak om volgens die opdrag in Ef 5: vanaf vers 21, vir my en (naam ..........................) uit eerbied vir Christus, aan mekaar onderdanig sal maak. 

· Ek bid dat ek vir (naam ..................) net so lief sal hê, as wat U die gemeente lief het en bereid was om U lewe daarvoor af te lê, om dit te heilig en te reinig.

· Vader, skep asseblief in my die wil en vemoë, om as priester van my huis, vir (naam ....................) deur die waterbad van U Woord te neem, sodat ek haar heilig, vlekkeloos en sonder gebrek voor U kan stel.

· Here ek bid dat my liefde vir U so ‘n getuienis sal wees, dat (naam ...............) my sal eer en aan my gesag onderdanig sal wees.
· Here Jesus, U het U gemeente nooit geïgnoreer, gevloek, sleg behandel, gekritiseer, aangerand of derglike dinge aangedoen nie. As ek aan enige sulke optredes skuldig is, bely ek dit nou en vra om vergifnis daarvoor. Ek bid vir die werking van die Heilige Gees in my lewe, sodat ek en my vrou/man sal behandel en liefhê, soos wat U vir my en (naam ...................) lief het.

· Here Jesus, ek wil volgens U Woord in 1 Pet 3:7 bid dat ons as egpaar se verhouding met U so intiem sal wees, dat ons verstandig met mekaar sal saam leef, en dat ek haar, as die swakker geslag sal eer, om saam met my in die genadegawes te deel. U belowe, as ons so sal lewe, daar niks sal wees wat my gebed verhinder nie. Here, U gee aan ons outoriteit in Luk 10:19 waar U sê : Kyk, Ek gee aan julle die mag om op slange en skerpioene te trap, en oor al die krag van die vyand; en niks sal julle ooit skade doen nie. 

Ek staan nou in hierdie outoriteit en verklaar:

· Ek sal nie toelaat dat enige planne van die vyand in ons huwelik slaag nie.

· Ek sal nie toelaat dat die vyand ‘n wig tussen ons indryf nie.

· Ek sal nie toesien dat my man/vrou bedrieg word deur die leuens van die vyand, of toelaat dat hy/sy haar op enige manier aanval nie.

· Ek sal nie toelaat dat swak kommunikasie of die foute van ons verlede, selfs gister sin, ons toekoms beheer nie
Here U woord sê in Matt 12:25: Maar Jesus het hulle gedagtes geken en vir hulle gesê: Elke koninkryk wat teen homself verdeeld is, word verwoes; en elke stad of huis wat teen homself verdeeld is, sal nie bly staan nie. 

Ek kom staan nou in hierdie gesag van Jesus Christus teen enige persoon of gesag wat verdeeldheid in ons huwelik wil bring en verklaar dat daar eenheid, samehorigheid en liefde in ons huwelik sal wees.
Here nou bid ek:

· dat beide van ons sal toelaat dat ons verander sal word deur die vernuwing van ons denke – Rom12:2.

· dat ek die man vir my vrou sal wees wat U wil hê ek moet wees.

· dat ek sal weet om my vrou werklik lief te hê

· dat ek in al my besluite sal kies om afhanklik te wees van die leiding van die Heilige Gees

· dat ek sal kies om om verlos te word van enige negatiewe gedrag.

· dat ek woorde sal gebruik wat sal opbou en nie afbreek nie.

· dat ek die begeerte sal hê om vir  (naam ...................) te bid.

· dat ek geestelik, verstandelik en emosioneel sal groei.

U Woord verklaar in Spr. 31:10: Wie sal 'n deugsame vrou vind? want haar waarde is ver bo korale. Gee asseblief aan my die krag, wysheid en insig om my vrou so te ondersteun en te rig, dat sy ‘n Spr 31 – vrou sal wees, sodat ek die seëninge daarvan kan ontvang en U Naam al die eer sal kry.
VREES EN ANGS IS NIE MEER DEEL VAN MY LEWE NIE
Gebedsvoorbeeld    
· En Ek sal jou die sleutels van die koninkryk van die hemele gee; en wat jy ook op die aarde mag bind, sal in die hemel gebonde wees, en wat jy ook op die aarde mag ontbind, sal in die hemel ontbonde wees. (Matt 16:19)

· Ek ontbind my gedagtes af van vrees, angs en bind my gedagtes aan die gedagtes van Christus. God het my nie ‘n gees van vreesagtigheid gegee nie, maar van krag, liefde en selfbeheersing. (2Tim 1:7). 
· Vader ek werp al my bekommernis, besorgdheid en angs op U, want U sorg liefdevol en waaksaam vir my. (1Pet 5:7). 
· Daarom sal die vrede van God wat alle verstand te bowe gaan my hart en verstand bewaar.  (Fil 4:6-7). 
· Omdat ek U vrede het sal ek nie my hart toelaat om te bekommer nie. Ek sal myself nie toelaat om ontstig en versteur te word nie. Ek sal myself nie toelaat om vreesagtig, geintimideerd en lafhartig te wees nie. (Joh 14:27).  
· Die vrees vir die mens span ‘n strik; maar omdat ek steun op en vertrou in die Here, is ek veilig en beskut. (Spr 29:25). 
· Vader, dankie vir U belofte in Heb 13:5 “want Hy het gesê: Ek sal jou nooit begewe en jou nooit verlaat nie.” Daarom kan ek met vrymoedigheid sê, die “Here is my Helper” en ek sal nie vrees nie; wat sal ‘n mens aan my doen? (Heb 13;6). 
· Die HERE is my lig en my heil: vir wie sou ek vrees? Die HERE is die toevlug en krag van my lewe: vir wie sou ek bang wees? (Psa 27:1). 
· Ek sal nie bevrees wees nie, want God is met my; ek kyk nie angstig rond nie, want die Here is my God. Hy versterk my, ook help Hy my, ook ondersteun Hy my met Sy reddende regterhand. (Jes 41:10). 
· Vader soos U my beveel in Jos 1:9: “ Ek is sterk en vol moed. Ek sal nie bevrees of verskrik wees nie, want die HERE my God is met my, oral waar ek heengaan. Daar is geen vrees in die liefde nie; maar die volmaakte liefde dryf die vrees na buite! (1Joh 4:18). 
· Daarom Vader, vra ek dat U my innerlik met krag versterk deur die Heilige Gees binne in my. Mag Christus permanent in my hart woon. Mag ek diep gewortel en gegrond wees in liefde sodat ek krag kan hê en kan sterk wees om ten volle te begryp wat  die breedte, lengte, hoogte en diepte van U liefde is. Mag ek werklik die liefde van Christus deur ervaring prakties leer ken vir myself want dit oortref blote kennis, sodat ek vervul kan word tot al die volheid van God. (Ef 3:16-19). 
· Vader, gee my n liefde vir U soos niemand nog ooit gehad het nie. Ek wil U ken Vader, op ‘n diep intieme vlak. Ek wil U duidelik en beter herken en verstaan. Soos ek meer op U fokus, lei my in U rus in. (Eks 33:13-14).

3.e) BID VIR JOUSELF

WIE IS EK IN CHRISTUS? 
Gebedsvoorbeeld  – 

· Ek is ‘n kosbare man/vrou en van groot waarde, omdat Jesus my met eer en met heerlikheid gekroon het. Ek is baie bly in die HERE, my siel juig in my God; want Hy het my beklee met die klere van heil, my in die mantel van geregtigheid gewikkel—soos ‘n bruidegom, wat priesterlik  die hoofversiersel ombind, en soos ‘n bruid wat haar versier met haar juwele (Jesaja 61:10; Psalm 8:5). 
· Ek is aanvaar en goedgekeur, voordat ek in die moederskoot gevorm is, se die Here Jesus, het Ek jou geken; en voordat jy uit die liggaam voortgekom het, het Ek jou geheilig  (Jeremia 1:5). 
· U het my vreeslik wonderbaar gemaak, my gebeente was nie verborge toe ek in die geheim gemaak is nie (Psalm 139).
· Daar is dan nou geen veroordeling vir my, wat in Christus Jesus is nie (Rom 8:1). 
· Daarom aanvaar ek myself en is ek lief vir myself, net soos ek gemaak is.
· Vader, ek glo wat U van my se, ek is deur U geroep. (2 Tim 1:9). 
· God het my uitgekies nog voor die grondlegging van die wêreld om heilig en sonder gebrek voor Hom in liefde te wees (Ef 1:4; 1Pet 2:9; 1Thes 1:4; Joh 15:16).
· Ek is ‘n kind van God. (Rom 8:15-16). 
· Ek is wedergebore uit die onverganklike saad van die lewende woord van God wat tot in ewigheid bly (1Pet 1:23). 
· Ek is vergewe vir al my sonde en die bloed van Jesus het al my skuld en skaamte weg gewas (Ef 1:4&7; 1Joh 2:12; 1Joh 1:9; Kol 1:14). 
· Ek is ‘n nuwe skepsel in Christus (2Kor 5:17). 
· Ek is heilig en sonder gebrek in God se oë, selfs bo verdenking, voor Hom in liefde (Ef 1:4). 
· Ek is die geregtigheid van God wat beteken ek is goedgekeur, aanvaar en in die regte verhouding met Hom (Rom 8:21). 
· Ek het volle toegang tot die Vader (Ef 2:18) en kan vreesloos, met selfvertoue en met vrymoedigheid nader tot Sy troon (Heb 4:16). 

· Ek is geseend en ek is God se gunsteling (Gal 3:9). 
· Ek is God se oogappel en my naam is gegraveer  in die palm van Sy hand (Sag 2:8; Ps 17:8; Jes 49:16). 
· Ek is verseël met die Heilige Gees (Ef 1:13). 
· Ek is bevestig tot die einde toe (1Kor 1:8). 
· Ek verander na Sy beeld en Hy wat ‘n goeie werk in my begin het sal dit voleindig tot op die dag van Jesus Christus (2Kor 3:18; Fil 1:6). 
· Ek is sy maaksel, geskape in Christus Jesus tot goeie werke wat God voorberei het, sodat ons daarin kan wandel (Ef 2:10). 
· Ek is ‘n ambassadeur vir Christus (2 Kor5:20). 
· Ek is volkome in Hom (Kol 2:10). 
· Ek is die tempel van die Heilige Gees (1Kor 6:19). 
· Ek het die gedagtes van Christus (1Kor 2:16; Fil 2:5). 

· Ek is n mede-erfgenaam met Christus en Hy het my bekwaam gemaak om deel te hê aan sy erfdeel (Rom 8:17; Kol 1:12; Ef 1:11). 
· Ek is verlos van die vloek van die wet en Abraham se seen  is myne (Gal 3:13). 
· Ek is verlos van die ydele lewenswandel oorgeêrf van die tradisies van my voorvaders en losgekoop deur die kosbare bloed van Christus (1Pet 1:18-19). 
· Ek is verlos van die beheer en heerskappy van die duiwel en is oorgebring in God se koningkryk van liefde (Kol 1:13). 
· Ek is vrygemaak (Joh 8:31-34,36; Gal 5:1). 
· Ek is dood vir die sonde en lewe met Christus (Ef 2:6). 
· Ek is uit God gebore daarom het die bose geen houvas of mag oor my nie (1Joh 5:18). 
· Sy goddelike krag het ons alles geskenk wat tot die lewe en godsvrug dien en ek is n deelgenoot aan die Goddelike natuur (2Pet 1:3-4). 
· Ek is geseen met al die seëninge van die Gees wat daar in die hemel is (Ef 1:3). 
· Ek is gewortel, opgebou en bevestig in my geloof  (Kol 2:7).  
· Ek het geloof wat berge kan verskuif. (Mat 17:20) 

· Vader, ek kan doen wat U sê ek kan doen: Ek is ‘n seëvierende oorwinnaar (1Joh 5:4; Op 2:11), ‘n  dapper held/heldin, ‘n kampioen oorwinnende vegter met waardigheid en eer (Rig 6:12). 
· Ek is meer as ’n oorwinnaar  (Rom 8:37). 
· Alle omstandighede is onder my voete (Ps 8:6). 
· In alles kry ek ‘n uitnemende oorwinning (Rom 8:37) en in alles lei God my om in Christus te triomfeer  (2Kor 2:14). 
· Deur my eenheid met God is ek kragtig in die Here en in die krag van sy sterkte (Ef 6:10). 
· Ek is gereed vir enigiets deur Christus wat my vul met innerlike krag. Ek is selfonderhoudend in Christus se onderhouding. Ek is tot alles in staat deur Christus wat my die krag gee (Fil 4:13).
· Alles wat ek aanpak is voorspoedig (Ps 1:1-3). 
· Ek is die kop en nie die stert nie, ek kan net boontoe en nie ondertoe gaan nie (Deut 28:13). 
· Hy wat in my is, is groter as hy wat in die wêreld is (1Joh 4:4). 
· Omdat ek glo in, steun op, vertrou en staat maak op God, sal ek doen wat Jesus gedoen het en groter dinge sal ek doen want Sy gees in my ken geen beperking (Joh 14:12-14).
· Daarom glo ek alles is moonlik en beperk ek nie die Heilige Een in my nie (Fil 4:13).
· Ek het krag ontvang toe die Heilige Gees oor my gekom het, so oral waar ek gaan en alles wat ek doen, doen ek met die krag van die Heilige Gees: ek het krag om my hande op die siekes te lê en hulle genees te sien (elke een), en op my bevel, in die Naam van Jesus  word alle demoniese magte uitgewerp en alle mense word bevry; Ek het outoriteit oor al die mag van die vyand en niks sal my seer maak nie (Mar 16:17-18).
· Soos Jesus is, so is ek in die wêreld (1Joh 4:17) en die onmeetlike, onbeperkte en oortreffende krag van God is binne in my (Ef 1:19). 
· Dieselfde krag wat Jesus uit die dood gewek het leef in my! (Ef 1:20)

4) VOORSIENINGSPROKLAMASIE

 “Gee ons vandag ons daaglikse brood”

Tiendes 
 = Maleàgi 3:8-10 ; Lukas 6:38. 
Offers

 = Wat jy voel om op daardie oomblik om te gee.2 Kor 9:6-11
Weet dat God jou voorsiener is. Hy voorsien in jou fisiese behoeftes. God wil alles in oorvloed vir jou gee, sodat jy ook in oorvloed kan bydra. Maak jou behoeftes bekend aan God. Wees spesifiek. Dank God dan, vir dit wat jy gaan ontvang, omdat Hy vir jou aan die kruis gesterf het. Neem dit nou in besit, in die Naam, wat regmatig joune is.

Gebedsvoorbeeld – Ek is skuldvry vir altyd! In al my behoeftes word voorsien.Ek het oorvloed en nog meer om te saai. Ek ontvang voorkeurbehandeling. Ek wandel in die guns van die Here en in die  vertroosting en gerief van die Heilige Gees. Ek verwag onvoorsiene inkomste wat na my kant toe kom. Ek is geseën om weer ‘n seën te wees. Ek aanvaar die roeping van Abraham. Finansies sal tot en deur my vloei, ek is ‘n verspreider van God se finansies. Ek sal gereeld sê: “Groot is die Here, wat ‘n behae het in die welvaart van sy kind!” Mense betoon my guns. My oes kom op, honderdvoudig!
 In die Naam van Jesus is ek nie die stert nie. Ek is nie meer onder nie. Ek verklaar dat ek altyd bo sal wees. Ek verklaar verhoging in my lewe, promosie in my werk, promosie in my besigheid, promosie in my gees, promosie in my siel en vehoging in my finansies. Ek verklaar verhoging en promosie en dit sal sonder twyfel tot vervulling kom!
5) VERHOUDINGSPROKLAMASIE
 “En vergeef ons ons skulde , soos ons  ook ons skuldenaars vergewe”

Jy is vergewe, as jy ‘n kind is, van Jesus Christus. Spreek nou vergifnis teenoor enige iemand uit, waaraan die Heilige Gees jou nou herinner. Iemand wat iets verkeerd aan jou gedoen het. Ek spreek hulle vry. Dank God vir jou vergifnis. As jy enige sondes gedoen het, vra nou vergifnis. Ek draai nou my rug daarop. Jy is vergewe, in Jesus Naam. (Ef 4:32; Matt 18:22;)
Gebedsvoorbeeld – Vader, dankie dat ek nou na U toe kan kom, as ‘n kind van Jesus Christus en U vergifnis kan vra vir my sonde. Ek draai nou my rug daarop met die bloed van Jesus wat oor my is. Ek dank U nou dat ek vergewe is. Heilige Gees herinner my nou aan name teenoor wie ek moet vergifnis vra. Ek vergewe nou vir (name ...................................................................) Ek spreek hulle nou vry in Jesus Naam.

En die gebed van die geloof sal die kranke red, en die Here sal hom oprig.Selfs as hy sonde gedoen het, sal dit hom vergewe word (Jakobus 5:15)
Gebedsvoorbeeld – Ek praat met my fisiese liggaam, en ek verklaar in die Naam van Jesus dat my liggaam tot die volkomenheid en volmaaktheid, soos God dit aanvanklik geskep het, funksioneer. Elke siekte, elke kiem en elke kwaal wat met my liggaam in aanraking kom, sterf op die daad, want ek leef die Goddelike lewe. Daarom wandel ek in Goddelike gesondheid. God het sy Woord na my gestuur, ek het dit ontvang en dit het my gesond gemaak.

6)  OORLOGPROKLAMASIE
 “Lei ons nie in versoeking nie, maar verlos ons van die bose.”

· Met  die Woord in my mond, sal ek die satan weerstaan.
Gebedsvoorbeeld – Ek bind elke demoniese mag in die Naam van Jesus. Ek verklaar nou dat hulle met hulle streke en planne teen my staak. Ek stel die magte van die Hemel vry en verklaar in die Naam van Jesus dat die engele oor my waak en my bewaar op al my weë. Hulle sal my op die hande dra, sodat ek nie eers my voet teen ‘n klip sal stamp nie.
· Vra Vader om jou te bewaar van verleiding en foute – veral waar jy swak is! (Luk10:19)
Gebedsvoorbeeld – In die Naam van Jesus neem ek ‘n besluit en maak ek die volgende VERKLARING. Dood en lewe is in die mag van die tong. Ek verklaar in die Naam van Jesus, dat my lewe gaan verander, omdat dit wat ek spreek, gaan verander en in lyn kom met God se Woord.
· Ek weerstaan nou die bose en hulle sal van my af wegvlug - (Jak 4:7)
Gebedsvoorbeeld – Ek weerstaan nou die bose en hulle sal van my af wegvlug – In die Naam van Jesus!

· Onthou God versoek ons nie, dit is satan wat ons versoek. God wil jou bewaar 

Gebedsvoorbeeld – Ek verklaar in die Naam van Jesus dat elke wapen wat teen my gesmee word, niks sal uitrig nie. Vrees en terreur sal saamstaan en teen my wil opstaan, maar elke vesting wat teen my sal wil opstaan word neergewerp en elke plan word verbreek. Ek sal nie vrees vir die skrik van die nag , vir die pyl wat bedags vlieg nie, vir die pes wat in die donker  wandel, vir die siekte wat op die middag verwoes nie. Geen onheil sal my tref en geen plaag naby my woning kom nie. Ek verklaar in die Naam van Jesus, dat God die Vader, my beskerm en my bewaar.
· Jy kan die bose bind in Jesus Naam, want Jesus woon in jou. Jy is tot alles in staat.Trek die volle wapenuitrusting van God aan–Beklee jou met Christus! 
(Ef 6:13)



Gebedsvoorbeeld – Vader, my lendene is met die waarheid omgord. Ek dra nou die borsharnas van geregtigheid. Met die skoene wat ek dra, is ek bereid om die evangelie van vrede te verkondig. Ek neem nou die skild van geloof op want dit aktiveer my geloof. Dinge wat onmoontlik is, neem ek nou op. Dit sal die vurige pyle van die Bose uitblus. Die helm van verlossing kom nou oor my gedagtes. Ek belei dat ek verlos is .Ek lei my gedagtes na God toe. Ek neem my swaard van die Woord op. Ek staan in Jesus se gesag, om nou alles te verwoes wat nie van God is nie. 

Volgens Mark 16:17 & 18 bid nou die volgende oor jou self

Gebedsvoorbeeld - En vir (naam.................) wat geglo het, sal hierdie tekens volg: in my Naam sal (naam ...........)  duiwels uitdryf, met nuwe tale sal (naam ...............)  spreek, slange sal (naam ...............) opneem; en as (naam ..............) iets dodeliks drink, sal dit (naam ...............)  geen kwaad doen nie; op siekes sal (naam .............)  die hande lê, en hulle sal gesond word. 

7) DANKSEGGINGSPROKLAMASIE 

“Want aan U behoort die Koningkryk en die krag en die heerlikheid tot in alle ewigheid”

Ons dank God vir Sy goedheid, loof Hom vir Sy grootheid en aanbid Hom vir Sy heiligheid. Daarom sê Ek vir julle: Alles wat julle in die gebed vra, glo dat julle dit sal ontvang, en julle sal dit verkry. (Mark 11:24)

Gebedsvoorbeeld Ek loof U, Almagtige God van hemel en aarde, want daar is geeneen soos U nie, o Here! U is groot en U Naam is groot in krag! Wie sou U nie vrees nie, o Koning van die nasies? Want U kom dit toe; onder al die wyse manne van die nasies en in hulle hele koninkryk is geeneen soos U nie. U Here, is waarlik God, U is die lewende God en ‘n ewige Koning; Vir U toorn, beef die aarde! U wat die aarde gemaak het deur U krag, wat die wêreld gegrond het deur U wysheid, en die hemel uitgespan het deur U verstand, as U U stem laat hoor, is daar ‘n geruis van waters in die hemel; U laat dampe opgaan van die binnekant van die aarde; U maak bliksems vir die reën en laat die wind uitgaan uit U voorraadskure! (Jer 10:6,7,10,12,13)
Ek loof U grootheid, Vader, want wie het die waters in die holte van Sy hand afgemeet, met die breedte van Sy hand die maat van die hemel bepaal, met ‘n maatemmer die grond van die aarde afgemeet, met ‘n skaal die berge en heuwels geweeg? Ja Here, wie kan die Gees van die Here peil, wie kan Sy raadgewer wees? Vir wie raadpleeg U, sodat hy U tot insig kan bring en U sou leer wat om te doen? Wie leer U en onderrig U, sodat U met insig kan optree?

Want U, Here, is die God wat U troon bokant die hemelkoepel het; die aardbewoners is vir U soos sprinkane. U span die hemele uit soos ‘n dun doek en sprei dit uit soos ‘n tent om in te woon. U maak die vorste tot niet, die heersers van die aarde verander U in nietigheid. Kyk op na die hemel: Wie het die sterre geskep? Hy wat die hemelse leër laat uittrek in hul volle getal, dit is Hy wat hulle elkeen gemaak het; Ja, Here, met U groot krag, U groot mag, sorg U dat geeneen van hulle ontbreek nie.

Ons loof U, Alomteenwoordige God, want U is die Ewige God, Skepper van die hele aarde. U word nie moeg nie, U raak nie afgemat nie en U insig is ondeurgrondelik.

(Jes 40:12-14; 22, 23, 26, 28)

Loof die HERE, o my siel! Ek wil die HERE prys solank as wat (naam ..................) lewe; (naam .....................)  wil psalmsing tot eer van my God solank as wat (naam .....................) nog daar is. (naam .....................) Vertrou nie op prinse, op die mensekind, by wie daar geen heil is nie. Sy gees gaan uit, hy keer terug na sy aarde toe; op daardie dag is dit met sy planne gedaan. Welgeluksalig is (naam ..................) wat die God van Jakob het as sy hulp, want (naam .................) se hoop is op die HERE sy God, wat hemel en aarde gemaak het, die see en alles wat daarin is; wat trou bly tot in ewigheid; wat aan die verdruktes reg doen, wat aan die hongeriges brood gee. Die HERE maak die gevangenes los. Die HERE open die oë van die blindes; die HERE rig die wat geboë is, op; die HERE het die regverdiges lief. Die HERE behoed die vreemdelinge; Hy rig wees en weduwee weer op; maar die weg van die goddelose maak Hy krom. Die HERE is vir ewig Koning; jou God, o Sion, is van geslag tot geslag! Halleluja! (Psalm 146:1)  

Danksegging is ‘n aksie van geloof. Daarmee erken jy nou dat God almagtig is. Sien die onsienlike. Sien dat al jou gebede verhoor is. 

Gebedsvoorbeeld - Dankie dat U Koningskap uitgebrei sal word deur mense wat verander sal word. 

Doen nou ‘n liefdesbelydenis teenoor God. 

Gebedsvoorbeeld - Here ek is lief vir U en  wil nou hê dat hierdie dag aan U behoort.

AMEN  (SO SAL DIT WEES)

BRONNE: 

www.e-sword.net (kan gratis afgelaai word)

Bid die Woord - Saamgestel deur Bennie Mostert

www.ruachbediening.co.za – Kyk onder gebede.

Kontakbesonderhede - Sarel Reinecke – 084 429 7016 of sarelrei@telkomsa.net

